
TƏSİSÇİ:  AZƏRBAYCAN  RESPUBLİKASI  PREZİDENTİNİN  İŞLƏR  İDARƏSİ  VƏ  QƏZETİN  REDAKSİYA  HEYƏTİ

“Biz pandemiyanın öhdəsindən yalnız birlikdə 
gələcək və normal həyata qayıdacağıq”

Ölkə rəhbəri, eyni 
zamanda, bu gün 
respublikamızın səhiyyə 
sisteminin əhəmiyyətli 
dəyişikliklərlə müşahidə 
olunduğunu, Azərbaycanın 
icbari tibbi sığorta tətbiq 
etməklə ilkin tibbi yardımı 
gücləndirdiyini, təcili 
tibbi yardım xidmətlərini 
müasirləşdirdiyini, elektron 
səhiyyə platforması və dövlət 
səhiyyə hesablarını işə 
salmaqla rəqəmsallaşmanı 
həyata keçirdiyini diqqətə 
çatdırıb. Dövlətimizin başçısı 
daha sonra deyib: “Bu arada, 
COVID-19 pandemiyası 
nın ikinci ili bütün dünyada 
səhiyyə sistemlərinə böyük 
təzyiq göstərməyə davam 
edir. Azərbaycan COVID-19 
pandemiyasına qarşı qlobal 
səyləri səfərbər edən ilk 
ölkələrdən biri olub. Bizim 
təşəbbüsümüzlə 2020-ci ilin 
aprelində Türk Şurasının 
Zirvə toplantısı, 2020-ci 
ilin mayında Qoşulmama 
Hərəkatının Zirvə toplantısı 
və 2020-ci ilin dekabrında 
BMT Baş Assambleyasının 
dövlət və hökumət başçıları 
səviyyəsində xüsusi sessiyası 
keçirilib. Azərbaycan öz 
beynəlxalq məsuliyyətinə 
sadiq olaraq Ümumdünya 
Səhiyyə Təşkilatına 10 milyon 
ABŞ dolları həcmində könüllü 
maliyyə yardımı ayırıb. Biz, 
həmçinin 30-dan çox ölkəyə 
koronavirusla mübarizədə 
birbaşa humanitar və maliyyə 
yardımı göstərmişik”.

Prezident İlham Əliyev 
videomüraciətində hazırda 
bütün dünyanı narahat edən 
peyvəndlərin bərabər və 
ədalətli şəkildə paylanılması 
vəziyyətinə də toxunub. 
Dövlətimizin başçısı bu 
məsələnin mühüm əhəmiyyət 
daşıdığını vurğulayıb, eyni 
zamanda, peyvəndlərin 
inkişaf etməkdə olan və 
inkişaf etmiş ölkələr arasında 
qeyri-bərabər və ədalətsiz 
paylanmasının ciddi 
narahatlıq doğurduğunu, bir 
sıra dövlətlərin ehtiyacdan 
dəfələrlə çox peyvənd 
tədarük etdiyini, nəticədə 
peyvənd qıtlığı ilə üzləşildiyini 
bildirib. 

Ölkə rəhbəri 
videomüraciətinin 
sonunda xatırladıb: 
“Azərbaycan peyvəndlərin 
paylanılmasında ədalətliliyi 
dəstəkləyərək, BMT-nin 
İnsan Hüquqları Şurasında 
“Koronavirus pandemiyası ilə 
mübarizədə bütün ölkələrin 
peyvəndlərə bərabər, 
məqbul qiymətə, vaxtında 
və universal əlçatanlığının 
təmin edilməsi” adlı qətnamə 
layihəsi irəli sürüb. Qətnamə 
bu il martın 23-də konsensus 
əsasında qəbul edilib.

Azərbaycan, həmçinin 
COVAX təşəbbüsünə 
qoşulan və onu dəstəkləyən 
ilk ölkələrdən biri olub. Biz və 
bütün beynəlxalq ictimaiyyət 
bu təşəbbüsün pandemiya 

ilə mübarizədə əməkdaşlıq 
və həmrəylik modeli olmağını 
gözləyir”.

Yeri gəlmişkən, 
Ümumdünya Səhiyyə 
Təşkilatının Baş direktoru 
Tedros Adhanom Qebreyesus 
dövlətimizin başçısına bu 
videomüraciətinə görə 
təşəkkürünü bildirib. Baş 
direktor, eyni zamanda, 
Prezident Əliyevin 
peyvəndlərə bərabərhüquqlu, 
məqbul qiymətə, vaxtında 
və universal əlçatanlığın 
təmin olunması ilə bağlı 
BMT-nin İnsan Hüquqları 
Şurasında göstərdiyi liderliyi 
alqışlayıb və peyvəndlərin 
ədalətli şəkildə paylanılması 
üçün Ümumdünya Səhiyyə 
Təşkilatı tərəfindən daha çox 
işlərin görülməli olması ilə 
bağlı fikrini dəstəkləyib. 

Xatırladaq ki, BMT Baş 
katibi Antonio Quterreş də 
aprelin 7-də qeyd edilən 
Ümumdünya Sağlamlıq Günü 
ilə əlaqədar müraciətində 
bildirib ki, COVID-19 böhranı 

cəmiyyətlərimizin nə qədər 
qeyri-bərabər olduğunu 
göstərdi: “Yoxsulluq, 
əlverişsiz iş və həyat  
şəraiti, ayrıseçkilik və sosial 
təcridin olduğu ölkələrdə 
COVID-19-a yoluxma halları, 
habelə bu xəstəliyə görə 
həyatını itirənlərin sayı digər 
ölkələrə nisbətən daha 
çoxdur”.

Baş katib müraciətində 
peyvəndlərin paylanılmasına 
da toxunub: “Dünyada 
peyvəndlərin əksəriyyəti 
bir neçə zəngin və ya bu 
peyvəndləri istehsal edən 
ölkələr üçün ayrılıb. COVAX 
təşəbbüsü sayəsində daha 
çox ölkə peyvənd əldə 
etməyə başlayıb. Lakin aşağı 
və orta gəlirli ölkələr hələ də 
gözləmək məcburiyyətində 
qalıb. Bu cür bərabərsizlik 
heç bir mənəvi dəyərə 
sığmır və sağlamlığımız, 
iqtisadiyyatlarımız və 
cəmiyyətlərimiz üçün 
təhlükəlidir.

Bu məqamda qeyd 
etmək yerinə düşər ki, 
Azərbaycanda 44 günlük 
Vətən müharibəsi – 
haqq savaşı dünyanı 
çənginə alan koronavirus 
pandemiyası ilə mübarizə 
şəraitində aparıldı. Ötən il 
fevral ayından başlayaraq 
ölkəmizdə COVID–19-un 
törətdiyi fəsadların qarşısını 
almaq üçün vaxtında çevik 
tədbirlər reallaşdırıldı. 
Azərbaycan Prezidentinin 

tapşırığı əsasında əhalinin 
həyatının və sağlamlığının 
qorunması, sosial 
müdafiəsinin təmin olunması, 
iqtisadi fəallığının inkişaf 
etdirilməsi diqqət mərkəzində 
saxlanıldı. Bununla bərabər, 
Ümumdünya Səhiyyə 
Təşkilatının COVID-19 
əleyhinə mübarizə 
fonduna 10 milyon ABŞ 
dolları, həmçinin 5 milyon 
ABŞ dolları Qoşulmama 
Hərəkatının daha çox 
ehtiyacı olan dövlətləri üçün 
ayrıldı. Eyni zamanda, 30-
dan çox ölkəyə humanitar 
yardım göstərildi.

Dövlətimizin başçısı BMT 
Baş Assambleyasının xüsusi 
sessiyasında Qoşulmama 
Hərəkatının sədri kimi çıxış 
edərkən bütün ölkələri 
həmrəyliyə çağırdı, bu 
bəlaya qarşı mübarizədə 
bigə səy göstərilməsinin 
zəruriliyini vurğuladı: 
“Burada hansısa birtərəfli 
addımlar atılmamalıdır, 
zəngin ölkələr məsuliyyət 
göstərməlidirlər. Peyvənd 
bütün ölkələrin xalqlarına 
çatmalıdır. Hətta demişdim 
ki, kasıb olan ölkələrin 
vətəndaşları üçün zəngin 
olan ölkələr o peyvəndi alıb 
onlara ötürsünlər. Şirkətlərə 
də çağırışlar etmişdim ki, 
onlar da bu sahədə qazanc 
dalınca qaçmasınlar, 
yəni, məsuliyyətli olsunlar. 
Prinsipcə, mənim bu 
çağırışlarımı bir çox ölkələr 

dəstəklədi, amma əfsuslar 
olsun ki, real həyat bizə tam 
başqa mənzərə nümayiş 
etdirir. Burada sözlə əməl 
arasında böyük bir fərqi 
görürük”.

Prezident İlham Əliyev 
ayrı-ayrı çıxışlarında da 
narahatlıq doğuran bu 
məsələnin əsasında dayanan 
müəyyən məqamlara aydınlıq 
gətirib. Bildirib ki, bunun 
səbəbi ədalətsizlikdir, bu 
sahədə, hətta müttəfiqlər 
arasındakı münasibətlərdə 
olan ziddiyyətlərdir. Bu fakt 
özlüyündə ciddi narahatlıq 
doğurur. Çünki Böyük 
Britaniya indiyədək Avropa 
İttifaqının üzvü idi və bu 
qurum ölkələrini Böyük 
Britaniya ilə çoxəsrlik tellər 
bağlayır. Eyni zamanda, bu 
ölkələr NATO-nun üzvləridir 
və onların arasında belə 
qalmaqal, əlbəttə ki, bir çox 
suallar doğurur: “Əgər inkişaf 
etmiş ölkələr bu vaksinləri 
öz aralarında ədalətli bölə 
bilmirlərsə və qarşılıqlı 
ittihamlar irəli sürürlərsə, 
onda başqa ölkələr nə 
fikirləşməlidir? Kasıb ölkələr, 
inkişafda olan ölkələrin 
vətəndaşları, bəs onlara 
kim kömək göstərəcək? Bu 
haqda düşünülmür? Mən 
inkişaf etmiş bir çox ölkələrin 
liderlərindən bu günə qədər 
bu çağırışları eşitməmişəm”.

Azərbaycan Prezidenti 
Qoşulmama Hərəkatının 
sədri olaraq və verdiyi 

bəyanatlara sadiq qalaraq, 
artıq dünya arenasında bu 
məsələni diqqətə çatdırıb. 
Bu, təsadüfi deyil. Çünki 
dövlətimizin başçısının 
vurğuladığı kimi, sədrliyi 
öz üzərinə götürərkən 
Azərbaycanın beynəlxalq 
hüququ və ədaləti, bütün üzv 
ölkələrin maraqlarını müdafiə 
edəcəyini bildirib. 

İki zirvə görüşünün və bir 
xüsusi sessiyanın keçirilməsi 
Azərbaycanın bu sahədə 
də özünü məsuliyyətli ölkə 
kimi apardığını və bundan 
sonra da öz səsini daim 
ucaldacağını göstərir. İstisna 
edilmir ki, indən sonra 
vaksinlər uğrunda mübarizə 
daha da kəskinləşə və bu, 
çox faciəvi fəsadlara gətirib 
çıxara bilər.

Dövlətimizin başçısı 
bütün bunlarla yanaşı, 
Azərbaycanın Cənubi 
Qafqazda ilk olaraq artıq 
vaksinasiya işlərinə start 
verdiyini, bu prosesin uğurla 
həyata keçirldiyini də xüsusi 
vurğulayıb. 

Qeyd edək ki, dünyada 
vaksin qıtlığı yaşandığı 
bir zamanda bu məsələ 
respublikamızda yüksək 
səviyyədə həll olunur. 
Azərbaycan 4 milyon 
doza vaksinin gətirilməsini 
öncədən təmin edib. Eləcə 
də ötən həftə ölkəmizə 
“AztraZeneca” şirkətinə 
məxsus 84 min doza, Çindən 
isə əlavə 500 min doza 
vaksin gətirilib. Yəni, bu gün 
dünyada onlarla dövlət hələ 
də vaksin ala bilmədiyi halda, 
ölkəmizdə artıq peyvənd 
problemi həll olunub və 
vaksinasiya işləri də uğurla 
həyata keçirilir.

Vaqif BAYRAMOV,  
“Xalq qəzeti”

Builki Ümumdünya Sağlamlıq Günü “Daha ədalətli və 
daha sağlam dünyanın qurulması” mövzusuna həsr olunub. 
Bu mənada, peyvəndlərin bərabər və ədalətli şəkildə 
paylanması məsələsi mühüm əhəmiyyət kəsb edir. Bununla 
belə, peyvəndlərin inkişaf etməkdə olan və inkişaf etmiş 
ölkələr arasında qeyri-bərabər və ədalətsiz paylanması bizi 
dərindən narahat edir. Bəzi ölkələr ehtiyacı olduğundan 
dəfələrlə çox peyvənd tədarük edir. Aydındır ki, belə 
şəraitdə digər ölkələr peyvənd qıtlığı ilə üzləşəcək.

İlham ƏLİYEV
Azərbaycan Respublikasının Prezidenti

Ümumdünya Səhiyyə Təşkilatının İsveçrənin Cenevrə şəhərində yerləşən 
mənzil qərargahında təşkilatın Baş direktoru Tedros Adhanom Qebreye-
susun təşəbbüsü ilə aprelin 6-da Azərbaycan Prezidenti İlham Əliyevin 
videomüraciəti təqdim olunub. Qeyd edək ki, tədbirdə 4 ölkənin dövlət 
və hökumət başçısının videomüraciəti yayımlanıb. Dövlətimizin başçısı 
videomüraciətində 1950-ci ildən etibarən hər il aprelin 7-də Ümumdünya 
Sağlamlıq Günününün qeyd edildiyini, bu ildən etibarən isə sağlamlığa daha 
çox önəm verildiyini, hazırda müasir, davamlı, yüksək keyfiyyətli səhiyyə 
sisteminə sahib olmağın hər bir ölkə üçün prioritetə çevrildiyini vurğulayıb. 

Ağcabədi rayonunun Mingəçevir–
Stansiya Mingəçevir–Bəhrəmtəpə  

(109 km)–Avşar–Salmanbəyli–Aşağı 
Avşar–Xocavənd avtomobil yolunun 

tikintisi ilə bağlı əlavə tədbirlər haqqında
Azərbaycan Respublikası Prezidentinin Sərəncamı

Azərbaycan Respublikası 
Konstitusiyasının 109-cu maddəsinin 32-ci 
bəndini rəhbər tutaraq qərara alıram:

1. On dörd min nəfər əhalinin yaşadığı 4 
yaşayış məntəqəsini birləşdirən Mingəçevir–
Stansiya Mingəçevir–Bəhrəmtəpə (109 
km)–Avşar–Salmanbəyli–Aşağı Avşar–
Xocavənd avtomobil yolunun tikintisinin 
başa çatdırılması məqsədilə “Azərbaycan 
Respublikasının 2021-ci il dövlət büdcəsində 
dövlət əsaslı vəsait qoyuluşu (investisiya 
xərcləri) üçün nəzərdə tutulan vəsaitin 
bölgüsü”nün 1.1.9-cu yarımbəndində 
göstərilmiş 13,6 milyon (on üç milyon  

altı yüz min) manat Azərbaycan Avtomobil 
Yolları Dövlət Agentliyinə ayrılsın.

2. Azərbaycan Respublikasının Maliyyə 
Nazirliyi bu Sərəncamın 1-ci hissəsində 
göstərilən məbləğdə maliyyələşməni təmin 
etsin.

3. Azərbaycan Respublikasının Nazirlər 
Kabineti bu Sərəncamdan irəli gələn 
məsələləri həll etsin.

İlham ƏLIYEV 
Azərbaycan Respublikasının Prezidenti

Bakı şəhəri, 7 aprel 2021-ci il

Azərbaycan Qoşulmama Hərəkatına 
sədrlik missiyasını uğurla davam etdirir

Azərbaycan müxtəlif ölkələrdə 
yoxsulluğun azaldılması, elm, mədəniyyət, 
səhiyyə, informasiya texnologiyalarının 
inkişafı sahələrində bir sıra dəyərli layihələr 
həyata keçirmişdir. Ölkəmizin sədrliyi ilə 
zamanın çağırışlarına müvafiq onlayn 
görüşlər keçirilib, COVID-19 pandemiyasına 
qarşı birgə mübarizədə dünya ölkələri 
səfərbər olub. BMT Baş Assambleyasının 
bununla bağlı xüsusi sessiyası çağırılıb.

Mövcud olduğu illər ərzində hərəkat 
özünü beynəlxalq münasibətlər sistemində 
çoxtərəflilik və sülh naminə diplomatiyanı 
təşviq edən əsas tərəflərdən biri kimi 
sübut edib. Təsadüfi deyil ki, Qoşulmama 
Hərəkatının üzv dövlətlərinin təşəbbüsü ilə 
24 aprel 1955-ci il Bandunq Konfransının 
bağlanış tarixi – BMT Baş Assambleyası 
tərəfindən Beynəlxalq Çoxtərəflilik və Sülh 
Naminə Diplomatiya Günü elan edilib.

Azərbaycan Respublikası 10 il əvvəl 
İndoneziyanın Bali adasında üzv dövlətlərin 
yekdil dəstəyini əldə edərək, QH-yə tam 
hüquqlu üzv qəbul olunmuşdur. Bundan bir il 
sonra (2012-ci il, may) Misirin Şarm əl-Şeyx 
şəhərində QH əlaqələndirici bürosunun 
nazirlər səviyyəsində növbəti iclasında yekun 
sənədin qəbulu zamanı Qarabağ münaqişəsi 
ilə bağlı bənd də daxil edilmiş, üzv dövlətlər 

tərəfindən Ermənistan və Azərbaycan 
arasında münaqişənin dövlətlərin ərazi 
bütövlüyünə hörmət, ərazi bütövlüyünə 
qarşı güc tətbiq etməmək və beynəlxalq 
aləmdə tanınmış sərhədlərinin toxunulmazlığı 
prinsipləri əsasında həll olunmasına dəstək 
ifadə edilmişdir. Sonrakı dövrlərdə Tehranda 
QH Dövlət və Hökumət Başçılarının  
16-cı Zirvə görüşünün, Əlcəzairdə QH  XVII 
nazirlər iclasının, Bakıda QH Aralıq Nazirlər 
Konfransının, Venesuelanın Karakas 
şəhərində əlaqələndirici büronun nazirlər 
səviyyəsində iclasının yekun sənədlərində 
də həmin prinsipial mövqe aydın əks 
etdirilmişdir.      

25-26 oktyabr 2019-cu il tarixində 
keçirilmiş Bakı Sammiti zamanı dövlət 
və hökumət başçıları BMT Təhlükəsizlik 
Şurasının müvafiq qətnamələrinə 
baxmayaraq, Ermənistan və Azərbaycan 
arasında münaqişənin həll edilməmiş 
qalması və beynəlxalq və regional sülh və 
təhlükəsizliyə hədə olmasından təəssüflərini 
ifadə etmiş və tərəflərə münaqişənin 
Azərbaycan Respublikasının ərazi bütövlüyü 
əsasında həlli üçün danışıqları davam 
etdirməyə çağırışmışlar. 

(ardı 2-ci səhifədə)

Qoşulmama Hərəkatı bəşəri dəyərlərin təbliğinə xidmət edir və 
bütün ölkələrin suverenliyi, müstəqilliyi və ərazi bütövlüyünə sadiqliyini 
nümayiş etdirir. Qoşulmama Hərəkatı özündə 120 ölkəni birləşdirməklə 
BMT Baş Assambleyasından sonra dünya dövlətlərinin təmsil olunduğu 
ən böyük siyasi təsisatdır.

İlham ƏLİYEV
Azərbaycan Respublikasının Prezidenti

Məlum olduğu kimi, BMT Baş Assambleyasının 2018-ci il 12 dekabr  
tarixli qətnaməsi ilə 24 aprel Beynəlxalq Multilateralizm və 
Diplomatiya Günü kimi qeyd olunur. Azərbaycan Respublikası 

çoxsaylı beynəlxalq təşkilatların üzvü olaraq, fəal surətdə çoxtərəfli 
diplomatiyanı və multilateralizmi dəstəkləyir. On ildən bəri Qoşulmama 
Hərəkatının üzvü olan Azərbaycan ona sədrlik etdiyi hazırkı dövrdə öz 
prioritetlərini və fəaliyyətini tarixi Bandunq prinsipləri üzərində qurmuş, 
bütün ölkələrin suverenliyinə, ərazi bütövlüyünə hörmət, dövlətlərin daxili 
işlərinə qarışmamaq, qarşılıqlı maraqların qorunması və əməkdaşlığın 
təşviqini təməl məramı kimi qəbul etmişdir.   

